ԶԵԿՈՒՅՑ
«ԲԱՑ ԿԱՌԱՎԱՐՄԱՆ ԳՈՐԾԸՆԿԵՐՈՒԹՅՈՒՆ» 

(OPEN GOVERNMENT PARTNERSHIP) ՄԻՋԱԶԳԱՅԻՆ ՆԱԽԱՁԵՌՆՈՒԹՅԱՆ ՇՐՋԱՆԱԿՈՒՄ ՏԵՂԵԿԱՏՎՈՒԹՅԱՆ ԱԶԱՏՈՒԹՅԱՆ ԶԱՐԳԱՑՄԱՆ ՈՒՂՂՈՒԹՅԱՄԲ ՀԱՅԱՍՏԱՆԻ ՊԱՐՏԱՎՈՐՈՒԹՅՈՒՆՆԵՐԻ ԿԱՏԱՐՄԱՆ ՎԵՐԱԲԵՐՅԱԼ
2011 թվականի հոկտեմբերից Հայաստանն անդամակցում է «Բաց կառավարման գործընկերություն» (ԲԿԳ) միջազգային նախաձեռնությանը, ինչի շրջանակում ստանձնած պարտավորություններից երեքը վերաբերում է տեղեկատվության ազատության զարգացմանը, մասնավորապես, դրանք են`

-երկրի բարձրաստիճան պաշտոնատար անձանց (ԲՊԱ) եկամուտների հայտարարագրերի թափանցիկության ապահովում,

-ՀՀ պետական մարմինների պաշտոնական կայքերի բովանդակության ստանդարտացում,

-տեղեկատվության մատչելիության վերաբերյալ` պետական ծառայողների գիտելիքների եւ հմտությունների զարգացում:

Թվարկված պարտավորություններից վերջինը, ԲԿԳ
-ի պաշտոնական կայքում ներկայացված տեղեկությունների համաձայն, 2012 թ. դեկտեմբերի 1-ի դրությամբ համարվում է կատարված, իսկ մյուս երկուսը` իրագործման ընթացքում. աշխատանքներն ավարտելու վերջնաժամկետ է նշանակված 2013 թ. դեկտեմբերի 31-ը: 

2013 թվականի փետրվարից դեկտեմբեր ամիսներին Խոսքի ազատության պաշտպանության կոմիտեն, «Բաց հասարակության հիմնադրամներ - Հայաստան» կազմակերպության աջակցությամբ, իրականացրեց այս պարտավորությունների կատարման մոնիտորինգ, ինչպես նաեւ փորձեց գնահատել պետական ծառայողների` տեղեկատվության ազատության մատչելիությունն ապահովելուն վերաբերող գիտելիքներն ու հմտությունները: Սույն ծրագրի նպատակն էր հանրության իրազեկվածության մակարդակի բարձրացումը` պետական մարմինների գործունեության վերաբերյալ, եւ իշխանության կառույցների թափանցիկության ու պատասխանատվության զարգացումը:
Ստորեւ ներկայացնում ենք ուսումնասիրության մեթոդաբանությունը եւ կատարված աշխատանքի արդյունքները: Պարտավորություններից յուրաքանչյուրին հատկացված է առանձին բաժին` իրավիճակի նկարագրությամբ եւ փորձագիտական եզրակացություններով:  
ՄԵԹՈԴԱԲԱՆՈՒԹՅՈՒՆ
1.Երկրի բարձրաստիճան պաշտոնատար անձանց եկամուտների հայտարարագրերի թափանցիկության ապահովում: Քանի որ այս պարտավորության կատարման հիմնական գործիքը ՀՀ բարձրաստիճան պաշտոնատար անձանց էթիկայի հանձնաժողովի www.ethics.am կայքն է, հետեւաբար ԽԱՊԿ-ի փորձագետները դրա բովանդակությունն ուսումնասիրել են հետեւայլ չափանիշներով.
- ԲՊԱ եւ նրանց հետ փոխկապակցված անձանց 2012 թ. եկամուտների հայտարարագրերի առկայությունը / բացակայությունը, 

- հայտարարագրի ներկայացման ամսաթվի համապատասխանությունը օրենքով նախատեսված ժամկետին (մինչեւ 2013 թ. փետրվարի 15-ը): Տվյալներն ամփոփվել են յուրաքանչյուր պետական մարմնի համար առանձին, ինչի շնորհիվ հնարավոր է պատկերացում կազմել տվյալ իշխանական կառույցի պաշտոնատար անձանց կողմից «Հանրային ծառայության մասին» ՀՀ օրենքի դրույթներին հետեւելու մասին:   
«Ethics.am» կայքի մոնիտորինգն իրականացվել է երկու փուլով` 2013 թ. փետրվարի 1-ից հունիսի 31-ը (առաջին կիսամյակ) եւ օգոստոսի 1-ից դեկտեմբերի 31-ը (երկրորդ կիսամյակ): Այս մոտեցմամբ հնարավոր եղավ  հետամուտ լինել կայքի փոփոխություններին ու թարմացումներին,  արձանագրել դրանք եւ համեմատել երկու կիսամյակների արդյունքները: 
Բացի այս` տվյալների հավաքագրումն իրականացվել է նաեւ.
- պետական մարմինների, այդ թվում` այս պարտավորության իրագործման պատասխանատու ՀՀ բարձրաստիճան պաշտոնատար անձանց էթիկայի հանձնաժողովի ներկայացուցիչների հետ ԽԱՊԿ-ի փորձագետների հանդիպումների եւ զրույցների միջոցով,

- ԲՊԱ եկամուտների եւ գույքի մասին ԶԼՄ հրապարակումների դիտարկմամբ: 

Հավաքված նութերի հիման վրա պատրաստվել է փորձագիտական եզրակացություն, որն էլ սույն զեկույցի հիմնական մասն է կազմում:
2. ՀՀ պետական մարմինների պաշտոնական կայքերի բովանդակության ստանդարտացում: Տեղեկատվության ազատության զարգացման ինստիտուտի (Սանկտ Պետերբուրգ, Ռուսաստան) մշակած եւ ԽԱՊԿ-ի տեղայնացրած մեթոդաբանությամբ` ամեն տարի իրականացվում է այդ կայքերի մոնիտորինգ` դրանց տեղեկատվական թափանցիկության մակարդակը գնահատելու նպատակով: Ուսումնասիրվում են 50-ից ավելի պետական մարմինների կայքեր, որոնք բաժանված են 3 խմբի: Առաջինում ընդգրկված են 34 նախարարությունների, Հայաստանի կառավարությանն առընթեր եւ այլ գերատեսչությունների կայքերը: Երկրորդում` երկրի 10 մարզերի պաշտոնական կայքերը, որոնք ընդգրկված են «Տարածքային կառավարման համակարգ» միասնական ցանցում: Երրորդում`ՀՀ նախագահի, ՀՀ Ազգային ժողովի, ՀՀ կառավարության, ՀՀ սահմանադրական դատարանի, ՀՀ դատախազության, ինչպես նաեւ` Երեւանի քաղաքապետարանի եւ ՀՀ մարդու իրավունքների պաշտպանի կայքերը: 

Այս բոլոր կայքերի գնահատման չափանիշներ դարձան հրապարակված տեղեկությունների քանակական եւ որակական բնութագրիչները, մասնավորապես`
· պահանջված տեղեկության առկայությունը / բացակայությունը,

· տեղեկության ամբողջականությունը,

· hրատապությունը (օպերատիվությունը),

· մատչելիությունը (հասանելիությունը` տեխնիկապես), այդ թվում` համացանցային նավարկության մատչելիությունը, HTML մատչելիությունը, փաստաթղթերի եւ գրաֆիկական պատկերների հասանելիությունը: 
Դիտարկումն իրականացվում է 152 չափորոշիչով, որոնցից 131-ը բովանդակային են, իսկ 21-ը՝ տեխնիկական: Ստացված տվյալների հիման վրա եւ հատուկ մշակված բանաձեւերով հաշվարկվում են տեղեկությունների քանակական եւ որակական գործակիցները, այնուհետեւ՝  հիմնական ցուցանիշը՝ տեղեկատվական թափանցիկության գործակիցը: Այս գործակցի նվազման կարգով էլ ձեւավորվում են պետական կառույցների կայքերի վարկանիշային աղյուսակները, որոնք մամուլի ասուլիսներով եւ ԶԼՄ-ների հրապարակումներով ներկայացվում են հանրությանը: 
2013 թ. հետազոտության առանձնահատկությունն այն է, որ իրականացվեց կատարելագործված՝ ЕХМО ավտոմատացված տեղեկատվական համակարգի վրա հիմնված մեթոդաբանությամբ: Այս համակարգը հնարավորություն է տալիս առցանց (օնլայն) ռեժիմով ուսումնասիրելու եւ գնահատելու պետական մարմինների կայքերը, բացահայտված թերությունները քննարկելու կայքերի համար պատասխանատու պաշտոնյաների հետ եւ վերացնելու դրանք: Ըստ էության, ЕХМО-ի հիմքում իշխանության կառույցների ներկայացուցիչների եւ նրանց կայքերի բովանդակությունը վերլուծող փորձագետների երկխոսության գաղափարն է: Ընդսմին, օգտագործվող համակարգը հնարավորություն է տալիս ապահովելու մոնիտորինգի թափանցիկությունը: Մոնիտորինգի մեթոդաբանությանն ու EXMO համակարգին առավել մանրամասն կարելի է ծանոթանալ ԽԱՊԿ-ի «Պաշտոնական տեղեկատվության մատչելիությունից դեպի բաց կառավարում» զեկույցում (www.khosq.am,  «Պետական մարմինների կայքերի մոնիտորինգ» բաժնում), ինչպես նաեւ Տեղեկատվության ազատության զարգացման ինստիտուտի www.svobodainfo.org կայքում:
3.Տեղեկատվության մատչելիության վերաբերյալ` պետական ծառայողների գիտելիքների եւ հմտությունների զարգացում: ԽԱՊԿ-ը հետեւյալ մեթոդաբանությամբ փորձեց գնահատել, թե իշխանության կառույցները որքանով են կատարում «Տեղեկատվության ազատության մասին» ՀՀ օրենքի պահանջները: Որոշվեց տեղեկություններ ստանալու 100-ից ավելի պաշտոնական հարցումներ ուղարկել տարբեր պետական կառույցներ, ապա վերլուծել նրանց արձագանքները` հետեւյալ չափանիշներով.

- պատասխանի առկայությունը կամ բացակայությունը,

- հայցվող տեղեկությունների ժամանակին տրամադրելը (օրենքով նախատեսված ժամկետում կամ դրա խախտմամբ),

- տրամադրված տեղեկությունների ամբողջականությունը (այսինքն` պատասխանը սպառի՞չ է, թե՞ ոչ):
Ստացված տվյալների վերլուծությունը ներկայացված է սույն զեկույցի համապատասխան բաժնում:
ԲԱՐՁՐԱՍՏԻՃԱՆ ՊԱՇՏՈՆԱՏԱՐ ԱՆՁԱՆՑ ԵԿԱՄՈՒՏՆԵՐԻ ՀԱՅՏԱՐԱՐԱԳՐԵՐԻ ԹԱՓԱՆՑԻԿՈՒԹՅԱՆ ԱՊԱՀՈՎՈՒՄ
ՀՀ բարձրաստիճան պաշտոնատար անձանց էթիկայի հանձնաժողովի պաշտոնական կայքը (www.ethics.am) կոչված է լինելու այս պարտավորության իրագործման հիմնական գործիքը: Վերջինիս գլխավոր էջի հայտարարությունների բաժնում հիշեցում է տեղադրված առ այն, որ    «Հանրային ծառայության մասին» ՀՀ օրենքի 32 եւ 33-րդ հոդվածների պահանջների համաձայն` բարձրաստիճան պաշտոնատար անձինք եւ նրանց հետ փոխկապակցված անձինք պարտավոր են ոչ ուշ, քան մինչեւ 2013 թ. փետրվարի 15-ը ՀՀ բարձրաստիճան պաշտոնատար անձանց էթիկայի հանձնաժողով ներկայացնել իրենց գույքի եւ եկամուտների հայտարարագրերը` 2012 թ. դեկտեմբերի 31-ի դրությամբ: 

Նույն օրենքի 5-րդ հոդվածի 15-րդ կետով ներկայացված է, թե ովքեր են համարվում երկրի բարձրաստիճան պաշտոնատար անձինք. այդպիսիք են` Հանրապետության նախագահը, վարչապետը, Ազգային ժողովի պատգամավորները, Սահմանադրական դատարանի անդամները, դատավորները, նախարարները եւ նրանց տեղակալները, գլխավոր դատախազը եւ նրա տեղակալները, մարզերի, Երեւան քաղաքի եւ զինվորական կայազորների դատախազները, օրենքներով ստեղծված պետական մարմինների ղեկավարները, նրանց տեղակալները եւ այդ մարմինների անդամները, Կենտրոնական բանկի նախագահը, նրա տեղակալը եւ Կենտրոնական բանկի խորհրդի անդամները, ՀՀ կառավարությանն առընթեր պետական կառավարման մարմինների ղեկավարները, նրանց տեղակալները, Վերահսկիչ պալատի նախագահը, նրա տեղակալը, խորհրդի անդամները, Հանրապետության նախագահի աշխատակազմի ղեկավարը եւ նրա տեղակալները, Ազգային ժողովի աշխատակազմի ղեկավարը եւ նրա տեղակալները, Սահմանադրական դատարանի աշխատակազմի ղեկավարը, ՀՀ կառավարության աշխատակազմի ղեկավարը եւ նրա տեղակալները, Բարձրաստիճան պաշտոնատար անձանց էթիկայի հանձնաժողովի անդամները, Երեւանի քաղաքապետը եւ նրա տեղակալները, մարզպետները եւ նրանց տեղակալները, օտարերկրյա պետությունում գործող դիվանագիտական ծառայության մարմինների ղեկավարները, Ազգային անվտանգության խորհրդի քարտուղարը, Հանրապետության նախագահի խորհրդականները եւ օգնականները, Ազգային ժողովի նախագահի խորհրդականները եւ օգնականները, վարչապետի խորհրդականները եւ օգնականները, 50000 եւ ավելի բնակիչ ունեցող համայնքների ղեկավարները, ինչպես նաեւ` Հանրապետության նախագահի եւ վարչապետի վերահսկողական ծառայությունների ղեկավարները:

Հաշվի առնելով այս թվարկումը եւ 2012 թվականի եկամուտների հայտարարագրերի ներկայացման համար նախատեսված ժամկետը` ԽԱՊԿ-ի մոնիտորինգային խումբն ուսումնասիրել է www.ethics.am կայքի նյութերը` վերհանելու համար, թե բարձրաստիճան պաշտոնատար անձինք որքանով են կատարում օրենքի պահանջները, եւ թե Հայաստանն ինչպես է իրագործում ԲԿԳ-ի շրջանակում ստանձնած պարտավորությունը: Առանձին ամփոփվել են առաջին կիսամյակի եւ ամբողջ 2013 թվականի ընթացքում ստացված տվյալները:

Այսպիսով` 2013 թվականի հուլիսի 1-ի դրությամբ www.ethics.am կայքում, ընդհանուր առմամբ, ներկայացված էր 660 բարձրաստիճան պաշտոնատար անձ, որոնցից 338-ը չուներ 2012 թվականի եկամուտների մասին հայտարարագիր: Այդ թվում` ՀՀ Ազգային ժողովի 131 պատգամավորից միայն 42-ն ուներ 2012 թվականի եկամուտների մասին հայտարարագիր, իսկ 87-ը չուներ: Նշված կայքում ներկայացված չէին ընդհանուր իրավասության դատարանների 145 դատավորից 82-ի եւ ՀՀ վերաքննիչ դատարանի 37 դատավորից 18-ի հայտարարագրերը: Չկային նաեւ 10 մարզպետից եւ նրանց 22 տեղակալներից 11-ի հայտարարագրերը, ինչպես նաեւ` դիվանագիտական ծառայության մարմինների (դեսպանատներ, հյուպատոսություններ, օտարերկրյա պետություններում գործող ՀՀ ներկայացուցչություններ) 39 բարձրաստիճան պաշտոնատար անձանցից 25-ինը եւ այլն:

Ընդհանուր առմամբ` գույքի եւ եկամուտների հայտարարագրերի հրապարակման օրենսդրական պահանջը, 2013 թվականի առաջին կիսամյակի դրությամբ, խախտել էր www.ethics.am կայքում ներկայացված` ՀՀ բարձրաստիճան պաշտոնատար անձանց մեծամասնությունը (50 տոկոսից ավելին):

2013 թվականի դեկտեմբերին Խոսքի ազատության պաշտպանության կոմիտեն կրկին ուսումնասիրեց նշված կայքի նյութերը` պարզելու ՀՀ բարձրաստիճան պաշտոնատար անձանց գույքի եւ եկամուտների հայտարարագրերի հրապարակումներին վերաբերող փոփոխությունները եւ թարմացնելու ստացված տվյալները: Ինչպես ցույց տվեցին վերլուծության արդյունքները` տարվա երկրորդ կեսին իրավիճակը փոխվել էր: Մասնավորապես` 2013 թվականի դեկտեմբերի 31-ի դրությամբ կայքում ներկայացված 662 բարձրաստիճան պաշտոնատար անձանցից միայն 21-ը չուներ 2012-ին վերաբերող հայտարարագիր: Նրանցից 1-ը ՀՀ նախագահի աշխատակազմից էր, 5-ը` ՀՀ Ազգային ժողովի պատգամավոր, 3-ը` խորհրդարանի նախագահի խորհրդական, 1-ը` Անշարժ գույքի կադաստրի պետական կոմիտեի նախագահի տեղակալ, 3-ը` ընդհանուր իրավասության դատարանի դատավոր (Սյունիքի, Տավուշի եւ Արարատի մարզերի), 2-ը` Երեւանի փոխքաղաքապետ, 2-ը` մարզպետ, 2-ը` փոխմարզպետ (Արարատի, Սյունիքի եւ Արագածոտնի մարզերի), 1-ը` դիվանագիտական ծառայության մարմնի ներկայացուցիչ, այս ցուցակում էր նաեւ ճարտարապետության պետական կոմիտեի նախագահը:

Բացի այս` 48 բարձրաստիճան պաշտոնատար անձինք իրենց հայտարարագրերը ներկայացրել են` «Հանրային ծառայության մասին» ՀՀ օրենքով նախատեսված ժամկետի խախտումով, այսինքն` 2013 թ. փետրվարի 15-ից հետո: Նրանց թվում են` 35 ՀՀ ԱԺ պատգամավոր, խորհրդարանի աշխատակազմի 1 անդամ, ՀՀ նախարարությունների եւ գերատեսչությունների 6     ներկայացուցիչ, ընդհանուր իրավասության դատարանի 1 դատավոր, Վերահսկիչ պալատի խորհրդի 1 անդամ, 1 մարզպետ (Գեղարքունիքի), դիվանագիտական ծառայության մարմինների 3 ներկայացուցիչ: Եվս 11 բարձրաստիճան պաշտոնատար անձինք իրենց հայտարարագրերում չեն նշել հրապարակման ամսաթիվը: Հաշվի առնելով, որ մոնիտորինգի առաջին փուլի ընթացքում այդ անձանց հայտարարագրերը չեն եղել` վստահաբար կարելի է պնդել, որ դրանք եւս հրապարակվել են` օրենքով նախատեսված ժամկետի խախտումով:

Ի դեպ, դիտարկված կայքի թերություններից է նաեւ այն, որ մոնիտորինգի ո՛չ առաջին, ո՛չ էլ երկրորդ փուլում ՀՀ վարչական դատարանի էջն այդպես էլ չբացվեց: Այսինքն` դատական այդ ատյանի դատավորների եկամուտների հայտարարագրերը հանրությանը մնում են անհասանելի:  

ՀՀ բարձրաստիճան պաշտոնատար անձանց 2012 թվականի եկամուտների հայտարարագրերը www.ethics.am կայքում 2013 թ. հուլիսի 1-ի եւ դեկտեմբերի 31-ի դրությամբ տեղադրելու տվյալներին վերաբերող համեմատական աղյուսակը ներկայացված է թիվ 1 հավելվածում:  

Բացի մի քանի տասնյակ ՀՀ բարձրաստիճան պաշտոնատար անձանց եկամուտների հայտարարագրերի բացակայությունից` մոնիտորինգի ընթացքում ի հայտ եկավ եւս մեկ խնդիր: Մասնավորապես` այդ փաստաթղթերի լրացման ամսաթվերի վերլուծությունը հանգեցնում է այն եզրակացության, որ հայտարարագրերից շատերը հրապարակվել են «հետին թվով»` օրենքով նախատեսված «ժամկետում տեղավորվելու» համար: Ինչպես արդեն նշել ենք, 2013 թ. հուլիսի 1-ի դրությամբ, 338 պաշտոնատար անձանց 2012 թ. եկամուտների հայտարարագրերը չկային: 2013 թ. դեկտեմբերի վերջին այդպիսի բարձրաստիճան պաշտոնյաները 21-ն էին, եւ արձանագրվել է 48 հայտարարագիր, որոնց լրացման ամսաթիվը վկայում է, որ փաստաթուղթը ներկայացվել է օրենքով նախատեսված ժամկետից ուշ: Եվ եթե մինչեւ 2013 թ. փետրվարի 15-ը հայտարարագրերը չհրապարակած 338 պաշտոնատար անձանցից հանենք այդ պարտավորությունից խուսափած 21 հոգուն եւ 48 ուշացածներին, ապա կստացվի, որ 269 պաշտոնյաների հայտարարագրերը լրացվել են «հետին թվով», կամ էլ էթիկայի հանձնաժողովը դրանք ժամանակին չի տեղադրել կայքում:  

Միաժամանակ` հրապարակված հայտարարագրերի բովանդակությունը նույնպես որոշակի կասկածի տեղիք է տալիս` դրանք ներկայացնող անձանց անկեղծության եւ նշված տվյալների ճշգրտության առումով: Մի խումբ այդպիսի անձինք, ԶԼՄ-ների հրապարակումներից եւ հասարակության մեջ տարածված գնահատականներից դատելով, երկրի մեծահարուստներից են, սակայն իրենց գույքային վիճակի եւ դրամական միջոցների մասին շատ համեստ տվյալներ են ներկայացրել: 

 «Ethics.am» կայքի նյութերի վերլուծության առաջին փուլի արդյունքները քննարկվեցին Բարձրաստիճան պաշտոնատար անձանց էթիկայի հանձնաժողովի այն ժամանակվա նախագահ Էմիլ Բաբայանի հետ (ՀՀ նախագահի հրամանագրով հոկտեմբերի 17-ին նա նշանակվեց ՀՀ գլխավոր դատախազի տեղակալ), իսկ երկրորդ փուլից հետո` նշված հանձնաժողովի անդամ Արմեն Խուդավերդյանի հետ: Վերջինս, հիշատակված խնդիրների վերաբերյալ, մասնավորապես, ասաց, որ դրանք ամբողջական լուծում կարող են ստանալ եկամուտների մասին հայտարարագրերի ծանուցման (հիշեցման), լրացման եւ հրապարակման  էլեկտրոնային համակարգի ներդրմամբ: Արմեն Խուդավերդյանի խոսքով` այդ համակարգը ներկայումս մշակվում է եւ կդառնա հանձնաժողովի նոր ստեղծվող կայքի բաղկացուցիչ մասը:    

Ենթադրվում է, որ առցանց էլեկտրոնային համակարգի միջոցով կիրականացվի նաեւ եկամուտների հայտարարագրերում առկա տվյալների հավաստիության ստուգում: Այս կապակցությամբ նախապատրաստվել է ՀՀ կառավարության որոշման նախագիծ, ինչի հիմքով հանձնաժողովին կարող են հասանելի լինել բարձրաստիճան պաշտոնատար անձանց անձնական տվյալները: Դա թույլ կտա պարբերաբար ճշտել տեղեկատվությունը, օրինակ, նրանց անշարժ գույքի մասին` կադաստրի միջոցով, շարժական գույքի` ոստիկանության, մասնավոր ձեռներեցության առնչությամբ` պետռեգիստրի, եկամուտների վերաբերյալ` հարկային ծառայությունների, մերձավոր ազգականների մասին` քաղաքացիական կացության ակտերի գրանցման գործակալության միջոցով: «Եթե այդպիսի ստուգումների արդյունքում հայտնաբերվեն կոռուպցիայի դրսեւորումներ, ապա օրենքը թույլ է տալիս հավաքված նյութերը փոխանցելու իրավապահ մարմիններին: Իսկ եթե ի հայտ գա շահերի բախում, ապա հանձնաժողովը կարող է նախաձեռնել ծառայողական քննություն եւ իր եզրակացությունը ներկայացնել վերադաս ատյան կամ տվյալ բարձրաստիճան պաշտոնյայի ղեկավարությանը»,- նշեց Արմեն Խուդավերդյանը: 

Ի դեպ, տվյալների համալիր ստուգման ապահովմանը կոչված նոր կայքի մշակման մասին ժամանակին նշել էր նաեւ հանձնաժողովի նախկին նախագահ Էմիլ Բաբայանը, ընդ որում` դրա գործարկումը ծրագրված էր իրականացնել 2013 թ. հոկտեմբերին: Սակայն 2013 թ. դեկտեմբերի վերջի դրությամբ այն չկա: Առայժմ գործում եւ աստիճանաբար թարմացվում է նախկին կայքը: Հանձնաժողովի նախկին նախագահն ընդգծում էր նաեւ օրենսդրական փոփոխությունների անհրաժեշտությունը, քանի որ գործող օրենքը պատասխանատվություն չի նախատեսում հայտարարագրեր չներկայացնելու կամ դրանցում թերի, սխալ եւ նույնիսկ կեղծ տվյալներ լրացնելու դեպքում: Մինչդեռ այս ուղղությամբ դույզն-ինչ նկատելի քայլեր դեռեւս չեն արվել: 

Այսպիսով` Խոսքի ազատության պաշտպանության կոմիտեն, ուսումնասիրելով բարձրաստիճան պաշտոնատար անձանց եկամուտների հայտարարագրերի թափանցիկության ապահովման ուղղությամբ կատարված աշխատանքների ընթացքը, հանգում է հետեւյալ եզրակացությանը: 

1. Եթե 2013 թ. հուլիսի 1-ի դրությամբ գույքի եւ եկամուտների մասին հայտարարագրերի հրապարակման օրենսդրական պահանջը չէր կատարել www.ethics.am կայքում ներկայացված բարձրաստիճան պաշտոնատար անձանց մեծամասնությունը (ավելի քան 50 տոկոսը), ապա տարեվերջին այդպիսի պաշտոնյաների թիվը էականորեն կրճատվեց եւ կազմեց 3 տոկոսից փոքր-ինչ ավելի: Սակայն հայտարարագրերի այդ մասը (մոտ 47 տոկոսը) ներկայացված էր օրենքով նախատեսված վերջնաժամկետի (2013 թ. փետրվարի 15) խախտումով:

2. Լուրջ խնդիր է եկամուտների հայտարարագրերում հրապարակված տեղեկությունների հավաստիությունը: Հաճախ բարձրաստիճան պաշտոնատար անձանց ներկայացրած տվյալները հիմնավոր կասկածի տեղիք են տալիս, սակայն Էթիկայի հանձնաժողովը դրանց ստուգումներ չի իրականացնում, իսկ թերի կամ կեղծ տեղեկատվության համար պատասխանատվություն օրենքով նախատեսված չէ:
3. Թեեւ 2013 թ. հունիսի 14-ին Երեւանում տեղի ունեցած` «Թափանցիկություն եւ հաշվետվողականություն. համագործակցություն կառավարության եւ քաղաքացիական հասարակության միջեւ» միջազգային համաժողովի ընթացքում պետական կառույցների ներկայացուցիչները հայտարարեցին, որ www.ethics.am կայքի ստեղծումը եւ այնտեղ բարձրաստիճան պաշտոնատար անձանց եկամուտների հայտարարագրերի տեղադրումը մեծ նվաճում է, այնուամենայնիվ, մեր կարծիքով, դա ԲԿԳ-ի շրջանակում ստանձնած համապատասխան պարտավորությունների կատարման սկիզբն է միայն: Եթե եկամուտների հայտարարագրերի հրապարակումը պարտադիր չդառնա բոլոր նրանց համար, ովքեր պարտավոր են դա կատարել, եւ եթե չապահովվի ներկայացվող տեղեկությունների հավաստիությունը, ապա նշված կայքը կարող է չծառայել իր նպատակին եւ վերածվել պաշտոնատար անձանց իրական եկամուտները քողարկող շղարշի:
4. Էթիկայի հանձնաժողովը, ինչպես երեւում է նրա անդամների հետ զրույցներից, ընդունում է այս խնդիրների առկայությունն ու մտադիր է դրանք լուծել` օրենսդրական փոփոխությունների ճանապարհով եւ արդի տեխնոլոգիաների կիրառմամբ, մասնավորապես, նոր կայքի ստեղծմամբ, որը հագեցած կլինի առցանց ծանուցման (հիշեցման), եկամուտների հայտարարագրերը լրացնելու եւ հրապարակելու, ինչպես նաեւ` այդ փաստաթղթերի բովանդակած տվյալների համալիր ստուգման համակարգի հնարավորություններով:

5. Էթիկայի հանձնաժողովը մշակել է ՀՀ կառավարության որոշման նախագիծ, որով հանձնաժողովի անդամներին իրավունք կտրվի տեղեկություններ ստանալ բանձրաստիճան պաշտոնատար անձանց անձնական տվյալների վերաբերյալ` հայտարարագրերում ներկայացված տեղեկությունների հավաստիությունը ստուգելու նպատակով: Կառավարությունն այս փաստաթուղթը դեռեւս չի հաստատել: 2013 թվականի դեկտեմբերի վերջի դրությամբ` բարձրաստիճան պաշտոնատար անձանց եկամուտների հայտարարագրերի թափանցիկության ապահովման համար օրենսդրական փոփոխությունների եւ նպաստավոր իրավական պայմանների ստեղծման այլ քայլեր չեն կատարվել:
ՀՀ ՊԵՏԱԿԱՆ ՄԱՐՄԻՆՆԵՐԻ ԿԱՅՔԵՐԻ ԲՈՎԱՆԴԱԿՈՒԹՅԱՆ ՍՏԱՆԴԱՐՏԱՑՈՒՄ

Հայաստանի պետական կառույցների պաշտոնական կայքերի բովանդակությունը վերջին երեք տարվա ընթացքում Խոսքի ազատության պաշտպանության կոմիտեի հետազոտության առարկան է: Այդ կայքերի շարունակական մոնիտորինգի փորձը որպես հիմք ծառայեց դրանց բովանդակության ստանդարտացման առաջարկությունների մշակման համար:

Խոսքի ազատության պաշտպանության կոմիտեի` այսպիսի հետազոտություններ նախաձեռնելու ելակետն այն էր, որ երկրի պետական մարմինները միայն վերջին տարիներին են սկսել ակտիվորեն վերակառուցել ու զարգացնել իրենց կայքերը եւ դրանց վերաբերվել` որպես կարեւոր տեղեկատվական ռեսուրսի: Ըստ այդմ` իրականացված մոնիտորինգը պետք է նպաստեր այդ գործընթացին, քանի որ այն ներառում էր ոչ միայն պաշտոնական կայքերի վերլուծություն եւ գնահատում, այլեւ առաջարկությունների տրամադրում` այդ կայքերի կատարելագործման համար:

Միաժամանակ, տեղեկատվական թափանցիկության վարկանիշային աղյուսակների հրապարակմամբ, մոնիտորինգը նպատակամիտված էր պետական մարմինների միջեւ մրցակցության մթնոլորտ ձեւավորելու, ինչն այդ կառույցներին կմղեր իրենց կայքերում առավել շատ հանրային նշանակության տեղեկություններ տեղադրելու: Ինչպես վկայում են վերջին հետազոտությունների արդյունքները` այդպիսի մթնոլորտ աստիճանաբար ձեւավորվում է. պետական կառույցների մեծամասնությունը հետաքրքրություն ցուցաբերեց մոնիտորինգի նկատմամբ, եւ միմյանց հետ մրցակցելով` այդ մարմինները նկատելիորեն բարելավեցին իրենց կայքերի բովանդակային ու տեխնիկական ցուցանիշները: Մասնավորապես, 2013 թվականի արդյունքներով, հետազոտված 51 պետական կառույցների կայքերից 36-ի տեղեկատավական թափանցիկության մակարդակը զգալիորեն բարձրացել է` 2012 թվականի համեմատությամբ (մոնիտորինգի արդյունքները մանրամասնորեն ներկայացված են ԽԱՊԿ-ի www.khosq.am կայքում):

Այս հետազոտություններն առավել արդիական դարձան` «Բաց կառավարման գործընկերություն» (ԲԿԳ) միջազգային նախաձեռնությանը Հայաստանի անդամակցելուց ի վեր, ինչի շրջանակում երկիրը մի շարք պարտավորություններ ստանձնեց, որոնցից մեկով նախատեսվում է պետական մարմինների պաշտոնական կայքերի բովանդակության ստանդարտացում: Մոնիտորինգի ընթացքում ի հայտ եկած ընդհանուր բնույթի թերությունների վերլուծությունը ԽԱՊԿ-ին հնարավորություն տվեց մշակելու այդ պարտավորության կատարմանը նպաստող առաջարկությունների փաթեթ: 

Այսպես` եթե անդրադառնանք բովանդակային խնդիրներին, ապա մի շարք չափորոշիչներով պետական մարմինների տեղեկատվական թափանցիկության մակարդակը 25 տոկոսից ցածր է: Օրինակ` 34 նախարարություններից եւ գերատեսչություններից միայն 7-ն է (կամ 20.59 տոկոսը) իր կայքում տեղեկություններ տեղադրել թափուր պաշտոնների համար անցկացված մրցույթների արդյունքների վերաբերյալ: Պետական կառույցների այս նույն խմբում միայն 8-ն է (կամ 23.53 տոկոսը) ներկայացրել ֆիզիկական եւ իրավաբանական անձանց հետ կնքած քաղաքացիա-իրավական պայմանագրերի ցանկը: Իշխանության կառույցների գերակշիռ մասը (76 տոկոսից ավելին) կայքերում ոչինչ չի հայտնում իրականացված փորձաքննությունների արդյունքների մասին: Նույնքանն էլ չեն տեղեկացնում տվյալ պետական մարմնի կամ նրա պաշտոնատար անձանց մասնակցությամբ դատական գործերի մասին: Ավելի մեծ թվով (մոտ 80%) իշխանական կառույցներ իրենց կայքերում տեղեկություններ չեն հրապարակում տվյալ պետական մարմնի կամ նրա պաշտոնատար անձանց որոշումների եւ գործողությունների (անգործության) վիճարկմանը վերաբերող դատական գործերի մասին։    

Նախարարությունների եւ գերատեսչությունների կայքերի ավելի քան 85 տոկոսին բնորոշ թերություն է իշխանության այդ մարմինների տնօրինության ներքո եղած տեղեկատվական համակարգերի եւ դրանցից օգտվելու կարգի մասին տեղեկությունների բացակայությունը: Բացի դրանից` կայքերի զգալի մասում (մոտ 83 տոկոս) չկան պետական մարմնի ղեկավարի տեղակալների ելույթների եւ հայտարարությունների տեքստերը (որպես կանոն` հրապարակվում են նախարարությունների եւ գերատեսչությունների միայն ղեկավարների ելույթերը): 

Որպես նախարարությունների եւ գերատեսչությունների ավելի քան 50 տոկոսին բնորոշ էական բացթողում` մոնիտորինգն իրականացրած խումբը նշել է ազգային ծրագրերին մասնակցելու, իշխանության կառույցներում կատարված ստուգումների, տվյալ պետական մարմնի գործունեության ապահովման համար նախատեսված տարեկան բյուջեի ընդհանուր գումարի եւ այդ բյուջեի կատարման ընթացքի վերաբերյալ տեղեկությունների բացակայությունը:

ԽԱՊԿ-ի մշակած առաջարկությունների փաթեթը կամ պետական մարմինների պաշտոնական կայքերում հրապարակման ենթակա անհրաժեշտ տեղեկությունների ցանկը (տե՛ս թիվ 2 հավելվածը) ներկայացնելը նպատակամիտված է ոչ միայն վերը թվարկված թերությունները շտկելու, այլեւ` այդպիսի կայքերին ներկայացվող բովանդակային եւ տեխնիկական միասնական պահանջների ձեւավորմանը: Այդ ցանկը համապատասխանում է մոնիտորինգի 152 չափորոշիչներին, որոնք պայմանականորեն բաժանված են յուրաքանչյուր պետական մարմնին վերաբերող տեղեկությունների 10 խմբի.
1. ընդհանուր տեղեկություններ,

2. կառուցվածքը,

3. տեղեկատվական ռեսուրսների մասին,

4. տեղեկություններ պետական մարմնի գործունեության մասին՝ իր հիմնական իրավասությունների ոլորտում,

5. օրենսդրությունը եւ պետական մարմնի իրավաստեղծ գործունեությունը,

6. ֆիզիկական եւ իրավաբանական անձանց իրավունքների, ազատությունների եւ օրինական շահերի պաշտպանության ուղղությամբ պետական մարմնի գործունեության կարգը,

7. պետական մարմնում մրցույթների, աճուրդների եւ գնանշումների անցկացման, ինչպես նաեւ՝ կնքված պետական պայմանագրերի (կոնտրակտների) մասին տեղեկատվությունը,

8. պետական մարմնի կադրային ապահովումը,

9. բյուջեն, ֆինանսները,

10. տեղեկատվության ընկալման հարմարության չափորոշիչներ: 
Կոմիտեի առաջարկությունները ներկայացվեցին ՀՀ կառավարությանը: Դա համընկավ այն ժամանակահատվածի հետ, երբ այստեղ ընթանում էին դեռեւս 2011 թվականին մշակված` «Ինտերնետ ցանցում պետական մարմինների պաշտոնական կայքերին ներկայացվող պահանջները հաստատելու մասին» ՀՀ կառավարության որոշման նախագծի խմբագրման աշխատանքները: Կարճ ժամանակ անց երկու փաստաթղթերը ուղարկվեցին համապատասխան գերատեսչություն` ՀՀ տրանսպորտի եւ կապի նախարարություն` միասնական նախագիծ պատրաստելու նպատակով: Համատեղ աշխատանքի ընթացքում ԽԱՊԿ-ի առաջարկությունների ճնշող մեծամասնությունը ներառվեց այդ փաստաթղթում: Նախագիծը ներկայացվեց ՀՀ կառավարությանը եւ 2013 թ. դեկտեմբերի 26-ին այն ընդունվեց:   
Ելնելով վերը շարադրվածից` ԽԱՊԿ-ի փորձագետների խումբը եզրակացնում է:
1. Վերջին տարիներին Հայաստանի պետական մարմինները սկսել են ակտիվորեն վերակառուցել եւ զարգացնել իրենց կայքերը: Սակայն, ինչպես ցույց են տալիս ԽԱՊԿ-ի մոնիտորինգի տվյալները, դրանց մեծամասնությունը դեռեւս էական թերություններ ունի` կապված օրենսդրական նորմերով եւ ժամանակի թելադրանքով պաշտոնական կայքերին ներկայացվող պահանջներով հրապարակման ենթակա հանրային նշանակության մի շարք տեղեկությունների բացակայության հետ:
2. «Բաց կառավարման գործընկերություն» (ԲԿԳ) միջազգային նախաձեռնության շրջանակում պետական մարմինների պաշտոնական կայքերի բովանդակության ստանդարտացման վերաբերյալ ստանձնած պարտավորությունների շրջանակում թեեւ կատարվել են որոշակի աշխատանքներ, սակայն նախատեսված ժամկետում (2013 թ. դեկտեմբերի 31) դրանք չեն ավարտվել:
3. Վերը նշված խնդրի լուծման համար կարեւոր նշանակություն կարող է ունենալ 2013 թ. դեկտեմբերի 26-ին ընդունված` «Ինտերնետ ցանցում պետական մարմինների պաշտոնական կայքերին ներկայացվող պահանջները հաստատելու մասին» ՀՀ կառավարության որոշումը: Այդ փաստաթուղթը նախապատրաստելիս` իշխանությունները հաշվի առան Խոսքի ազատության պաշտպանության կոմիտեի առաջարկությունների ճնշող մեծամասնությունը, որոնք մշակվել էին Հայաստանի պետական կառույցների պաշտոնական կայքերի եռամյա մոնիտորինգի փորձառության եւ մեթոդաբանության հիման վրա:
ՏԵՂԵԿԱՏՎՈՒԹՅԱՆ ՄԱՏՉԵԼԻՈՒԹՅԱՆ ՎԵՐԱԲԵՐՅԱԼ` ՊԵՏԱԿԱՆ ԾԱՌԱՅՈՂՆԵՐԻ ԳԻՏԵԼԻՔՆԵՐԻ ԵՒ ՀՄՏՈՒԹՅՈՒՆՆԵՐԻ ԶԱՐԳԱՑՈՒՄԸ
ԲԿԳ-ի շրջանակում Հայաստանի ստանձնած այս պարտավորությունը սույն մոնիտորինգի սկզբում կատարված էր համարվում: Այն իրագործվել էր 2012 թ. մարտի 1-ից դեկտեմբերի 1-ը: Կատարողը Ինֆորմացիայի ազատության կենտրոնն էր, որը պետական եւ համայնքային ծառայողների համար տեղեկատվության ազատության օրենսդրությանը եւ գործնական կիրառմանը վերաբերող դասընթացներ էր կազմակերպել: Որպես կատարված աշխատանքի արդյունք նշվում էր պետական կառույցներին ուղղված` տեղեկություններ ստանալուն վերաբերող հարցումներին պատասխանելու ցուցանիշի 4 տոկոսով բարձրացումը. 63 տոկոսից (2011 թ.) 67 տոկոս (2012 թ.): 

Այս կապակցությամբ ԽԱՊԿ-ը սեփական նախաձեռնությամբ փորձարկեց, թե իշխանության կառույցները որքանով են կատարում «Տեղեկատվության ազատության մասին» ՀՀ օրենքի պահանջները: 

2013 թվականին ԽԱՊԿ-ը նախարարություններ եւ գերատեսչություններ ուղարկեց 105 նամակ-հարցում: Դրանցից 43-ը` մարտին, 1-ը` հունիսին, 43-ը` հուլիսին եւ 18-ը` հոկտեմբերին: Մասնավորապես` մարտին ուղարկված հարցումներով մեզ հետաքրքրում էր, թե իշխանության տարբեր կառույցները 2013 թվականին հավատարմագրե՞լ են արդյոք ԶԼՄ-ների ներկայացուցիչների, եղե՞լ են արդյոք հավատարմագրման մերժումներ, քանի՞ այդպիսի փաստ է գրանցվել եւ ինչպե՞ս են դրանք պատճառաբանվել: Հունիսին ՀՀ տրանսպորտի եւ կապի նախարարություն ուղարկված նամակով հարցում էր ուղղվել այն մասին, թե ինչպես են կատարվում ՀՀ տարածքում հեռուստատեսային հեռարձակման անալոգայինից թվային համակարգի անցման միջոցառումները, արդյո՞ք հայտարարվել է թվային համակարգի ներդրման եւ կառավարման ծառայությունների ձեռքբերման նոր մրցույթ, ընդհանուր առմամբ` ինչպիսի՞ սցենար է ընտրվել այդ միջոցառումների իրագործման համար: Նախարարություններին եւ գերատեսչություններին ուղղված հաջորդ 43 նամակով ԽԱՊԿ-ը փորձեց պարզել, թե վերջիններս 2012 թվականին եւ 2013-ի առաջին կիսամյակում տեղեկությունների տրամադրման որքա՞ն դիմում են ստացել ֆիզիկական եւ իրավաբանական անձանցից, քանիսի՞ն են տեղեկություններ տրամադրել, քանիսի՞ն` մերժել, որո՞նք են եղել մերժման հիմքերը: Եվ վերջապես, հոկտեմբերին ուղարկված 18 նամակով մեզ տեղեկություններ էին հետաքրքրում այն մասին, թե 2012 թվականին եւ 2013-ի առաջին կիսամյակում որքան դատական գործեր են եղել տվյալ նախարարության կամ գերատեսչության ներգրավմամբ` «Տեղեկատվության ազատության մասին» ՀՀ օրենքի պահանջների կատարման (կամ չկատարելու) առնչությամբ, ինչպես նաեւ` այդ գործերից քանի՞սն է ավարտվել ի շահ տվյալ պետական մարմնի, քանի՞սը` ի վնաս: 

Վերոհիշյալ 105 նամակ-հարցումներին իշխանության կառույցների վերաբերմունքի վերլուծությունը վեր հանեց հետեւյալ պատկերը.

- 2 նամակ մնաց անպատասխան,

- պետական մարմինները 61 հարցման պատասխանել են ուշացումով (18-ը` մարտին, 31-ը` հուլիսին, 12-ը` հոկտեմբերին)` խախտելով օրենքով նախատեսված հնգօրյա ժամկետը, ընդ որում` ուշացրել են 1-36 օրով,

- 20 պատասխան թերի էր (4-ը` մարտին, 13-ը` հուլիսին, 3-ը` հոկտեմբերին), այսինքն` չէին պարունակում հայցված բոլոր տեղեկությունները կամ չէին համապատասխանում հարցերի բովանդակությանը:

Քանի որ ՀՀ տրանսպորտի եւ կապի նախարարությունը չպատասխանեց անալոգայինից թվային հեռարձակման անցման միջոցառումներին վերաբերող հարցմանը, իսկ ՀՀ սպորտի եւ երիտասարդության հարցերի  նախարարությունը` «Տեղեկատվության ազատության մասին» ՀՀ օրենքի պահանջների կատարման (կամ չկատարելու) դատական գործերին վերաբերող հարցմանը, ուստի ԽԱՊԿ-ը նախապատրաստեց եւ ՀՀ վարչական դատարան հայցադիմում ներկայացրեց այդ նախարարությունների դեմ: Առաջինի դեպքում հայցադիմումի պատճենը ստանալուց հետո ՀՀ տրանսպորտի եւ կապի նախարարությունը, այնուամենայնիվ, տրամադրեց սպառիչ պատասխան: Սակայն կոմիտեն որոշեց չհրաժարվել հայցից, այլ փոփոխել հայցապահանջը, որպեսզի դատարանը ոչ իրավաչափ ճանաչի նախարարության գործողությունները (անգործությունը): Այս հայցը բավարարվեց: Ինչ վերաբերում է ՀՀ սպորտի եւ երիտասարդության հարցերի նախարարությունը, ապա նրա դեմ հայցադիմումը ՀՀ վարչական դատարան է ներկայացվել 2014 թ. հունվարի 13-ին:  

Մեր ստացած արդյունքները ցույց են տալիս, որ պետական ծառայողների` տեղեկատվության ազատության մատչելիությունն ապահովելուն վերաբերող գիտելիքներն ու հմտությունները, ընդհանուր առմամբ, բարձր մակարդակի չեն: Սակայն, ինչպես հրապարակված է ԲԿԳ-ի www.opengovpartnership.org կայքում, ՀՀ կառավարությունը մտադրված է հետագայում եւս, համագործակցելով «Ինֆորմացիայի ազտության կենտրոն» հասարակական կազմակերպության հետ, պարբերաբար ուսուցում իրականացնել պաշտոնյաների համար:

Հետազոտելով իրավիճակը եւ վերլուծելով պետական մարմինների հետ ունեցած նամակագրության տվյալները` Խոսքի ազատության պաշտպանության կոմիտեն կատարում է հետեւյալ եզրակացությունները.

1. Իշխանությունների ներկայացրած` պետական մարմինների կողմից տեղեկություններ տրամադրելու գրավոր հարցումներին պատասխանելու առնչությամբ չորստոկոսանոց առաջընթացը չի կարելի հաջող արդյունք համարել այն պայմաններում, երբ այդպիսի արձագանքը կազմում է ընդամենը 67 տոկոս եւ, ըստ էության, ֆիզիկական եւ/կամ իրավաբանական անձանց հարցումներից յուրաքանչյուր երրորդը մնում է անպատասխան: 

2. Թեեւ երկրի կառավարությունը պետական ծառայողների` տեղեկատվության ազատության մատչելիությունն ապահովելուն վերաբերող գիտելիքների ու հմտությունների զարգացման ուղղությամբ ԲԿԳ-ի շրջանակում ստանձնած պարտավորությունը դեռեւս 2012 թվականի դեկտեմբերին համարում էր կատարված, սակայն ԽԱՊԿ-ի վերլուծությամբ ստացված տվյալները ցույց են տալիս, որ պաշտոնյաների գործողությունները հեռու են բավարար համարվելուց: Այն, որ պաշտոնական տեղեկություններ ստանալու հարցումների պատասխանների մեծամասնությունը (մոտ 60 տոկոսը) օրենքով նախատեսված ժամկետի խախտումով է հասնում, եւ գրեթե յուրաքանչյուր հինգերորդ պատասխանը թերի է, վկայում է, որ տեղեկատվության ազատության ապահովման առնչությամբ առկա են լուրջ խնդիրներ:

3. Նկատի ունենալով հետագայում եւս պետական ծառայողների պարբերական վերապատրաստում կազմակերպելու կառավարության մտադրությունը` Խոսքի ազատության պաշտպանության կոմիտեն ընդգծում է այս ոլորտում իրավիճակի վերահսկման, գնահատման, փորձագիտական եզրակացությունների մշակման եւ դրանք հանրությանը ներկայացնելու աշխատանքների շարունակականության անհրաժեշտությունը:
ԱՌԱՋԱՐԿՈՒԹՅՈՒՆՆԵՐ
«Բաց կառավարման գործընկերություն» միջազգային նախաձեռնության շրջանակում Հայաստանի ստանձնած` տեղեկատվության ազատության զարգացմանը վերաբերող երեք պարտավորությունների առնչությամբ վերոշարադրյալ եզրակացություններից ելնելով` Խոսքի ազատության պաշտպանության կոմիտեն առաջարկում է. 

1. ՀՀ բարձրաստիճան պաշտոնատար անձանց էթիկայի հանձնաժողովին. ՀՀ կառավարության եւ Ազգային ժողովի հետ համատեղ նախաձեռնել օրենսդրական փոփոխություններ, որոնցով պաշտոնատար անձանց համար  կսահմանվի խիստ պատասխանատվություն` եկամուտների եւ գույքի հայտարարագրերը չներկայացնելու կամ սահմանված ժամկետը խախտելու, ինչպես նաեւ` այդ փաստաթղթերում թերի եւ / կամ կեղծ տեղեկություններ նշելու  համար: Միաժամանակ` անհրաժեշտ է, որ Էթիկայի հանձնաժողովն արագացնի առցանց ծանուցման (հիշեցման), եկամուտների հայտարարագրերը լրացնելու եւ հրապարակելու, ինչպես նաեւ` այդ փաստաթղթերի բովանդակած տվյալների համալիր ստուգման համակարգի հնարավորություններով հագեցած նոր կայքի մշակումն ու գործարկումը:  
2. ՀՀ կառավարությանը. համարժեք ֆինանսավորում ապահովել եւ պատշաճ վերահսկողություն սահմանել` 2013 թ. դեկտեմբերի 26-ին ընդունված «Ինտերնետ ցանցում պետական մարմինների պաշտոնական կայքերին ներկայացվող պահանջները հաստատելու մասին» որոշման իրագործման նպատակով:
3. Տեղեկատվության մատչելիության վերաբերյալ` պետական ծառայողների գիտելիքների եւ հմտությունների զարգացման նպատակով` անհրաժեշտ է, որ ՀՀ կառավարությունն ապահովի նախարարությունների եւ գերատեսչությունների, ինչպես եւ` տեղական ինքնակառավարման մարմինների ներկայացուցիչների համար դասընթացների շարունակականությունը: Ընդ որում` կարեւոր է հասնել ուսուցման արդյունավետության զգալի աճի, ինչի համար նպատակահարմար է որպես ուսուցանողների հրավիրել տեղական եւ միջազգային փորձագետների: Միաժամանակ ցանկալի է, որ հենց պետական մարմնի ներսում մեծանա պաշտոնատար անձանց պատասխանատվությունը` «Տեղեկատվության ազատության մասին» ՀՀ օրենքի դրույթների խախտումների համար, հատկապես, եթե դրանք հաստատել են նաեւ դատական ատյանները:  
(((
Սույն զեկույցում տեղ գտած տեսակետների եւ վերլուծությունների հեղինակը Խոսքի ազատության պաշտպանության կոմիտեն է, եւ բովանդակության համար միայն այդ կազմակերպությունն է պատասխանատու։ Դրանք արտահայտում են հեղինակների կարծիքը եւ հաստատված չեն Բաց հասարակության հիմնադրամներ  -Հայաստանի կամ նրա խորհրդի կողմից, հետեւաբար չեն ներկայացնում Բաց հասարակության հիմնադրամներ - Հայաստանի դիրքորոշումներն ու  տեսակետները։ Սույն զեկույցի բովանդակությունը կարող է չհամընկնել Բաց հասարակության հիմնադրամներ  - Հայաստանի տեսակետներին։ Սույն զեկույցի պատրաստումը հնարավոր է դարձել Բաց հասարակության հիմնադրամներ  -Հայաստանի ամբողջական ֆինանսական օժանդակության շնորհիվ՝ ԶԼՄ-ների աջակցման ծրագրի շրջանակներում, դրամաշնորհ  N18477:
ՀԱՎԵԼՎԱԾ 1
ՀՀ բարձրաստիճան պաշտոնատար անձանց 2012 թ. եկամուտների հայտարարագրերի` www.ethics.am կայքում 2013 թ. հուլիսի 1-ի եւ դեկտեմբերի  31-ի դրությամբ տեղադրված տվյալների համեմատական աղյուսակ:
	    Պետական մարմին
	2013 թ. հուլիսի 1-ի դրությամբ
	2013 թ. դեկտեմբերի 31-ի դրությամբ

	ՀՀ նախագահ


	2012 թ. հայտարարագիրը ժամանակին ներկայացվել էր
	-

	ՀՀ նախագահի աշխատակազմ
	Ներկայացված չէին ՀՀ նախագահի աշխատակազմի ղեկավարի, նրա տեղակալի,  ՀՀ նախագահի 1 խորհրդականի եւ 3 օգնականի եկամուտների հայտարարագրերը
	Չկար ՀՀ նախագահի 1 օգնականի հայտարարագիրը



	ՀՀ Ազգային ժողով


	131 պատգամավորից միայն 42-ն էր հրապարակել եկամուտների հայտարարագիրը, իսկ 87-ը` ոչ: Եւս երկու պատգամավոր Էթիկայի հանձնաժողովի կայքում առհասարակ ներկայացված չէին
	Չկային 5 պատգամավորի եկամուտների հայտարարագրերը: Եւս 6-ը չէին նշել փաստաթղթի ներկայացման ամսաթիվը

	ՀՀ Ազգային ժողովի աշխատակազմ
	Չկային ԱԺ աշխատակազմի ղեկավարի, նրա երկու տեղակալի, ինչպես եւ` ՀՀ ԱԺ նախագահի 3 խորհրդականի եւ 1 օգնականի եկամուտների հայտարարագրերը
	Չկային խորհրդարանի նախագահի 3 խորհրդականի հայտարարագրերը



	ՀՀ վարչապետ
	Եկամուտների հայտարարագիրը ժամանակին ներկայացվել էր
	-

	ՀՀ կառավարության աշխատակազմ
	Չկային վարչապետի 2 խորհրդականի եւ 4 օգնականի հայտարարագրերը
	Բոլորը ներկայացրել էին հայտարարագրերը, 1-ը չէր նշել փաստաթուղթը լրացնելու ամսաթիվը

	ՀՀ տարածքային կառավարման նախարարություն
	Չկային նախարարի 3 տեղակալի հայտարարագրերը
	Բոլոր հայտարարագրերը ներկայացված էին

	ՀՀ աշխատանքի եւ սոցիալական հարցերի նախարարություն
	Չկային նախարարի 4-ից 3 տեղակալի հայտարարագրերը 
	Բոլոր հայտարարագրերը ներկայացված էին

	ՀՀ առողջապահության նախարարություն
	Ներկայացված չէին նախարարի եւ նրա 2 տեղակալի հայտարարագրերը
	Բոլոր հայտարարագրերը ներկայացված էին

	ՀՀ արդարադատության նախարարություն
	Ներկայացված չէին նախարարի, նրա առաջին տեղակալի եւ  3-ից մեկ տեղակալի հայտարարագրերը
	Բոլոր հայտարարագրերը ներկայացված էին

	ՀՀ արտակարգ իրավիճակների նախարարություն
	Բոլորը ժամանակին ներկայացրել են հայտարարագրերը 
	-

	ՀՀ արտաքին գործերի նախարարություն
	Ներկայացված չէին նախարարի 2 տեղակալի հայտարարագրերը
	Բոլոր հայտարարագրերը ներկայացված էին

	ՀՀ բնապահպանության նախարարություն
	Չկար նախարարի առաջին տեղակալի հայտարարագիրը, իսկ նախարարի տեղակալներից մեկն էլ կայքում ներկայացված չէր
	Բոլոր հայտարարագրերը ներկայացված էին

	ՀՀ գյուղատնտեսության նախարարություն
	Չկային նախարարի առաջին տեղակալի, ինչպես եւ նախարարի տեղակալներից մեկի հայտարարագրերը
	Բոլոր հայտարարագրերը ներկայացված էին

	ՀՀ էկոնոմիկայի նախարարություն
	Չկային նախարարի առաջին տեղակալի, եւ նախարարի 4-ից 3 տեղակալների հայտարարագրերը 
	Բոլոր հայտարարագրերը ներկայացված էին

	ՀՀ էներգետիկայի եւ բնական պաշարների նախարարություն
	Բոլորը ժամանակին ներկայացրել են հայտարարագրերը
	-

	ՀՀ կրթության եւ գիտության նախարարություն
	Չկային նախարարի 2 տեղակալների հայտարարագրերը
	Բոլոր հայտարարագրերը ներկայացված էին

	ՀՀ մշակույթի նախարարություն
	Չկար նախարարի 2 տեղակալներից մեկի հայտարարագիրը 
	Բոլոր հայտարարագրերը ներկայացված էին

	ՀՀ պաշտպանության նախարարություն
	Չկային նախարարի եւ նրա առաջին տեղակալի հայտարարագրերը 
	Բոլոր հայտարարագրերը ներկայացված էին

	ՀՀ սպորտի եւ երիտասարդության հարցերի նախարարություն
	Չկային նախարարի 2 տեղակալների հայտարարագրերը 
	Բոլոր հայտարարագրերը ներկայացված էին

	ՀՀ սփյուռքի նախարարություն
	Բոլորը ժամանակին ներկայացրել են հայտարարագրերը
	-

	ՀՀ տրանսպորտի եւ կապի նախարարություն  
	Չկային նախարարի, նրա առաջին տեղակալի եւ 2 տեղակալից մեկի հայտարարագրերը

	Բոլոր հայտարարագրերը ներկայացված էին, սակայն նախարարը եւ նրա տեղակալներից մեկը չէին նշել փաստաթղթի հանձնման ամսաթիվը

	ՀՀ քաղաքաշինության նախարարություն


	Ներկայացված չէր նախարարի հայտարարագիրը
	Բոլոր հայտարարագրերը ներկայացված էին

	ՀՀ ֆինանսների նախարարություն
	Չկար նախարարի չորս տեղակալից մեկի հայտարարագիրը 
	Բոլոր հայտարարագրերը ներկայացված էին

	Ազգային անվտանգության խորհրդի քարտուղար 
	Հայտարարագիրը չկար
	Հայտարարագիրը ներկայացված էր

	ՀՀ ազգային անվտանգության ծառայություն
	Չկային տնօրենի 3 տեղակալի հայտարարագրերը
	Բոլոր հայտարարագրերը ներկայացված էին

	ՀՀ անշարժ գույքի կադաստրի պետական կոմիտե
	Չկային նախագահի 3 տեղակալի հայտարարագրերը
	Չկար նախագահի 3 տեղակալից մեկի հայտարարագիրը

	ՀՀ ոստիկանություն
	Չկային ոստիկանապետի առաջին տեղակալի եւ տեղակալներից մեկի հայտարարագրերը
	Բոլոր հայտարարագրերը ներկայացված էին

	ՀՀ միջուկային անվտանգության կարգավորման պետական կոմիտե
	Ներկայացված չէին նախագահի եւ նրա առաջին տեղակալի հայտարարագրերը
	Բոլոր հայտարարագրերը ներկայացված էին

	ՀՀ պետական գույքի կառավարման վարչություն
	Բոլոր հայտարարագրերը ժամանակին ներկայացվել են
	-

	ՀՀ կառավարությանն առընթեր պետական եկամուտների կոմիտե
	Չեն ներկայացվել նախագահի եւ նրա առաջին տեղակալի հայտարարագրերը

	Բոլոր հայտարարագրերը ներկայացված էին, սակայն նախագահի տեղակալը չէր նշել փաստաթղթի հանձնման ամսաթիվը

	ՀՀ քաղաքացիական ավիացիայի գլխավոր վարչություն
	Չկային պետի եւ նրա 2 տեղակալների հայտարարագրերը
	Բոլոր հայտարարագրերը ներկայացված էին

	ՀՀ սահմանադրական դատարան 
	Չկային ՍԴ նախագահի եւ 5 անդամների հայտարարագրերը
	Բոլոր հայտարարագրերը ներկայացված էին

	ՀՀ վճռաբեկ դատարան
	Չկային նախագահի եւ  17-ից 8 դատավորի հայտարարագրերը
	Բոլոր հայտարարագրերը ներկայացված էին

	ՀՀ վերաքննիչ դատարան
	Ներկայացված չէին 37-ից 18 դատավորի հայտարարագրերը
	Բոլոր հայտարարագրերը ներկայացված էին

	Ընդհանուր իրավասության դատարաններ
	Չկային ներկայացված 145 դատավորից

82-ի հայտարարագրերը
	Ներկայացված էր 148 դատավոր, որոնցից 3-ը հայտարարագիր չունեին, իսկ 1-ը չէր նշել փաստաթուղթը լրացնելու ամսաթիվը

	ՀՀ վարչական դատարան
	Էջը չի բացվել
	Էջը չի բացվել

	ՀՀ դատախազություն


	Չկային գլխավոր դատախազի, նրա 3 տեղակալի եւ զինորական դատախազի հայտարարագրերը: Ընդհանուր առմամբ` դատախազության 25 բարձրաստիճան պաշտոնատար անձանցից 21-ը չունեին 2012 թ. եկամուտների հայտարարագրեր 
	Բոլոր հայտարարագրերը ներկայացված էին

	Ազգային վիճակագրական ծառայություն
	Բոլոր հայտարարագրերը ժամանակին ներկայացվել են
	-

	ՀՀ բարձրաստիճան պաշտոնատար անձանց էթիկայի հանձնաժողով
	Չկային նախագահի տեղակալի եւ հանձնաժողովի 1 անդամի հայտարարագրերը
	Բոլոր հայտարարագրերը ներկայացված էին

	ՀՀ կենտրոնական բանկ
	Ներկայացված չէին ԿԲ խորհրդի 3 անդամի հայտարարագրերը
	Բոլոր հայտարարագրերը ներկայացված էին

	ՀՀ կենտրոնական ընտրական հանձնաժողով
	Չկային ԿԸՀ-ի 4 անդամի հայտարարագրերը 
	Բոլոր հայտարարագրերը ներկայացված էին

	ՀՀ հանրային ծառայությունները կարգավորող հանձնաժողով
	Չկային հանձնաժողովի 2 անդամի հայտարարագրերը
	Բոլոր հայտարարագրերը ներկայացված էին

	Հեռեւստատեսության եւ ռադիոյի ազգային հանձնաժողով
	Չկար նախագահի տեղակալի հայտարարագիրը
	Բոլոր հայտարարագրերը ներկայացված էին

	ՀՀ վերահսկիչ պալատ
	Ներկայացված չէին պալատի խորհրդի 4 անդամի հայտարարագրերը
	Բոլոր հայտարարագրերը ներկայացված էին

	ՀՀ տնտեսական մրցակցության պաշտպանության պետական հանձնաժողով
	Չկային նախագահի եւ հանձնաժողովի անդամներից մեկի հայտարարագրերը
	Բոլոր հայտարարագրերը ներկայացված էին

	ՀՀ քաղաքացիական ծառայության խորհուրդ
	Բոլոր հայտարարագրերը ժամանակին ներկայացվել են
	-

	Երեւանի քաղաքապետարան

	Բոլոր հայտարարագրերը ժամանակին ներկայացվել են
	Չկային քաղաքապետի 2 տեղակալի հայտարարագրերը

	ՀՀ մարզպետարաններ
	Չկային 32 բարձրաստիճան պաշտոնատար անձանցից (մարզպետներից եւ նրանց տեղակալներից) 11-ի հայտարարագրերը
	Ներկայացված չէին 1 մարզպետի եւ 3 փոխմարզպետի հայտարարագրերը

	Դիվանագիտական ծառայության մարմիններ
 (արտասահմանյան երկրներում ՀՀ դեսպանատներ, հյուպատոսություններ)
	Չկային ներկայացված 39 բարձրաստիճան պաշտոնատար անձանցից 25-ի 

հայտարարագրերը
	Ներկայացված էր 44 բարձրաստիճան պաշտոնատար անձ, որոնցից 1-ը հայտարարագիր չուներ, իսկ 5-ի էջերը չէին բացվում

	Համայնքների ղեկավարներ
	Ներկայացված է միայն չորսը, որոնցից երկուսի (Վանաձորի եւ Հրազդանի քաղաքապետերի) հայտարարագրերը չկային 
	Բոլոր հայտարարագրերը ներկայացված էին, դրանցից մեկում նշված չէր այն լրացնելու ամսաթիվը

	ՀՀ ճարտարապետության պետական կոմիտե
	-
	Ներկայացված էր նախագահի հայտարարագիրը


ՀԱՎԵԼՎԱԾ 2
ՀՀ ՊԵՏԱԿԱՆ ՄԱՐՄԻՆՆԵՐԻ ՊԱՇՏՈՆԱԿԱՆ ԿԱՅՔԵՐՈՒՄ ՏԵՂԱԴՐՎԵԼԻՔ  ԱՆՀՐԱԺԵՇՏ  ՏԵՂԵԿՈՒԹՅՈՒՆՆԵՐԻ  ՑԱՆԿ
1. Ընդհանուր տեղեկություններ պետական մարմնի (ՊՄ) մասին
· Տեղեկություններ ՊՄ-ի ղեկավարության մասին (ղեկավարի եւ տեղակալների անունը, ազգանունը, իրավասությունների նկարագրությունը),
· ՊՄ-ի ընդհանուր կոնտակտային տեղեկություններ (լրիվ անվանումը, այն մարմնի (մարմիների) անվանումը, որոնց իրավահաջորդն է ՊՄ-ն, փոստային հասցեն, տեղեկատու ծառայության հեռախոսահամարը, ընդարձակ հեռախոսային տեղեկատու, ֆաքսի համարը, էլեկտրոնային փոստի հասցեն), 
· ՊՄ-ի կայքում պետական իշխանության ենթագերատեսչական մարմինների լրիվ կամ կրճատ անվանումների ցուցակը,
· պետական իշխանության ենթագերատեսչական մարմինների պաշտոնական կայքերին հղումները,
· ՊՄ գործունեության հիմքերը (իրավասությունների, խնդիրների եւ գործառույթների նկարագրությունը)։ 
2. ՊՄ –ի կառուցվածքը
·   կառուցվածքի գրաֆիկական պատկերը եւ/կամ նկարագրությունը, 
· կառուցվածքային ստորաբաժանումների ցանկը, 
· կառուցվածքային ստորաբաժանումների իրավասությունների, խնդիրների, գործառույթների նկարագրությունը, 
· ստորաբաժանումների ղեկավարների անուն-ազգանունները, 
· ստորաբաժանումների հեռախոսահամարները, 

· տեղեկություններ ՊՄ-ի տարածքային մարմինների մասին (տարածքային մարմինների   ցանկը, իրավասությունների, խնդիրների, գործառույթների նկարագրությունը, ղեկավարների անուն-ազգանունները, փոստային հասցեները, տարածքային մարմինների հեռախոսահամարները եւ էլեկտրոնային փոստերի հասցեները), 
· տեղեկություններ՝ ՊՄ-ի խորհրդատվական եւ խորհրդակցական, այդ թվում՝ հասարակական մարմինների մասին (ցանկը, խորհրդատվական եւ խորհրդակցական մարմինների ղեկավարների անուն-ազգանունները, կազմերը, նիստերի արձանագրությունները եւ նիստերի որոշումների նկարագրությունը)
· տվյալներ ՊՄ-ին ենթակա (ենթագերատեսչական) կազմակերպությունների մասին (ցանկը,  իրավասությունների, խնդիրների, գործառույթների նկարագրությունը, ղեկավարների անուն-ազգանունները, փոստային հասցեները, հեռախոսահամարները եւ էլեկտրոնային փոստերի հասցեները),
· տեղեկություններ ՊՄ-ի արտասահմանյան ներկայացուցչությունների մասին (ցանկը,  ստեղծման նպատակների եւ գործունեության հիմնական տեսակների նկարագրությունը, ղեկավարների անուն-ազգանունները, փոստային հասցեները, հեռախոսահամարները եւ էլեկտրոնային փոստերի հասցեները)։
3. Տեղեկություններ ՊՄ-ի տեղեկատվական ռեսուրսների մասին 
· Հանրամատչելի տեղեկատվական համակարգերի (տվյալների բանկ, տվյալների բազաներ, ռեեստրներ, կադաստրներ, դասակարգումներ) ցանկը,
· ՊՄ-ի տնօրինության տակ գտնվող ընդհանուր օգտագործման տեղեկատվական համակարգերի եւ դրանց օգտագործման կարգի նկարագրությունը,
· ՊՄ-ի տեղեկատվական ռեսուրսներից օգտվելու վերաբերյալ ֆիզիկական եւ իրավաբանական անձանց հարցումների ձեւակերպման, առաքման, ստացման եւ քննարկման կարգը,
· ՊՄ-ի կողմից տրամադրվող տեղեկատվական ծառայությունների նկարագրությունը եւ տեղեկություններ ստանալու կարգը:
4. Տեղեկություններ ՊՄ-ի գործունեության մասին` իր հիմնական իրավասությունների ոլորտում 
· ՊՄ-ի ղեկավարի  եւ տեղակալների  պաշտոնական ելույթների, հայտարարությունների տեքստերը ,

· տեղեկություններ ղեկավարի  եւ տեղակալների այցելությունների եւ աշխատանքային այցերի մասին, 
· տեղեկություններ այն միջոցառումների մասին, որոնց մասնակցել է ՊՄ-ի ղեկավարը /տեղակալը/,  

· հաշվետվություններ եւ զեկույցներ՝ ՊՄ-ի գործունեության մասին, 
· ՊՄ-ի գործունեության մասին տեղեկատվական բնույթի տեսություններ,
· տվյալներ՝ ՊՄ-ի իրավասության ոլորտների իրավիճակն ու դինամիկան բնութագրող հիմնական ցուցանիշների մասին, 
· հավաքած եւ մշակած պաշտոնական վիճակագրական տեղեկատվություն,
· տեղեկություններ՝ ուրիշ պետական մարմինների, հասարակական միավորումների, քաղաքական կուսակցությունների, արհեստակցական միությունների եւ այլ կազմակերպությունների հետ ՊՄ-ի համագործակցության մասին, 
· տեղեկություններ՝  միջազգային կազմակերպությունների հետ ՊՄ-ի համագործակցության մասին,
· տեղեկություններ համազգային ծրագրերի իրականացմանը մասնակցության վերաբերյալ (ծրագրերի ցանկը, որոնց մասնակցում է ՊՄ-ը, տեղեկություններ համազգային ծրագրերի իրականացման շրջանակներում անցկացվող միջոցառումների մասին, տեղեկություններ (հաշվետվություններ) համազգային ծրագրերի իրականցման մասին), 

· տեղեկություններ  իր իրավասությունների շրջանակներում ՊՄ-ի կողմից  իրականացված ստուգումների մասին,
· տեղեկություններ ՊՄ-ում  իրականացված ստուգումների մասին,
· տեղեկություններ ՊՄ-ի իրավասության ոլորտում արտակարգ իրավիճակների կանխարգելման եւ վերացման միջոցառումների մասին (արտակարգ իրավիճակների կանխարգելման եւ վերացման միջոցառումների ցանկը, կանխարգելման եւ վերացման առաջարկություններ (ռեկոմենդացիաներ),
·         տեղեկություններ՝ ՊՄ-ի եւ նրա պաշտոնատար անձանց որոշումները կամ գործողությունները (անգործությունը) վիճարկելու մասին (վարչական եւ դատական կարգի նկարագրությունը, դատական որոշումների ցանկը, որոշումների տեքստերը, որոշումներն ուժի մեջ մտնելու մասին տվյալները),
·         տեղեկություններ ՊՄ-ի կողմից իր իրավասությունների սահմաններում իրականացրած պետական փորձաքննությունների մասին (նկարագրությունը եւ արդյունքները)։
5. Օրենսդրությունը եւ ՊՄ-ի իրավաստեղծ գործունեությունը 
· Նորմատիվ իրավական ակտեր (ՆԻԱ), որոնք սահմանում են ՊՄ-ի իրավասությունները, խնդիրները, գործառույթները, կանոնակարգը /կանոնադրությունը (տեքստը),  
· ՊՄ-ի խորհրդատվական եւ խորհրդակցական, այդ թվում՝ հասարակական մարմինների իրավասությունն ու նրանց կազմերը կարգավորող ՆԻԱ տեքստերը, 
· ներքին կառուցվածքը հաստատող ՆԻԱ տեքստերը,
· յուրաքանչյուր կառուցվածքային ստորաբաժանման կանոնադրությունը հաստատող ՆԻԱ տեքստերը,
· ՊՄ-ի յուրաքանչյուր տարածքային մարմնի  կանոնադրությունը հաստատող ՆԻԱ տեքստը,
· ենթագերատեսչական կազմակերպություններ ստեղծելու եւ/կամ նրանց կանոնադրությունները հաստատելու մասին ՆԻԱ տեքստերը,

· արտասահմանյան ներկայացուցչություններ ստեղծելու եւ/կամ նրանց կանոնադրությունները հաստատելու մասին ՆԻԱ տեքստերը,

· ՊՄ-ի եւ նրա իրավանախորդ պետական մարմինների արձակած ակտերը (ակտերի տեքստերը),

· ՆԻԱ, որոնք սահմանում են ՊՄ-ի տրամադրության տակ գտնվող տեղեկատվական ռեսուրսների ստեղծման եւ օգտագործման կարգը,
· ՊՄ-ի կողմից մշակվող օրենքների նախագծեր (տեքստերը եւ հիմնավորումները),
· ենթաօրենսդրական նորմատիվ իրավական ակտերի նախագծերի  եւ հիմնավորումների տեքստերը, 
· ՊՄ-ի գործունեության ոլորտին վերաբերող օրենքներ, կառավարության որոշումներ, նախագահի հրամանագրեր (տեքստերը),
· ՆԻԱ՝ պետական նպատակային այն ծրագրերի հաստատման մասին, որոնց պատվիրատուն կամ կատարողը ՊՄ-ն է,

· ՆԻԱ, որոնք սահմանում են ֆիզիկական եւ իրավաբանական անձանց կողմից ՊՄ-ին ընդհանուր հարցերով, այդ թվում՝ տեղեկատվություն ստանալու հարցումով, դիմելու կարգը (տեքստը),
· ՆԻԱ, որոնք սահմանում են ֆիզիկական եւ իրավաբանական անձանց իրավունքների, ազատությունների եւ օրինական շահերի ապահովման նպատակով ՊՄ-ի կողմից իրականացվող թույլատրական եւ իշխանական գործողությունների  (լիցենզավորում, գրանցում, հաշվառում եւ հաշվառումից հանում, հավատարմագրում, հայտարարագրերի ընդունում եւ այլն),  կարգը,

· ՆԻԱ, որոնք սահմանում են ՊՄ-ում հանցագործությունների եւ պատահարների մասին հայտարարությունների/դիմումների ընդունման կարգը,

· ՆԻԱ, որոնք կարգավորում են ՊՄ-ում մրցույթների, գնանշումների եւ աճուրդների անցկացումը (տեքստը),

· ՆԻԱ, որոնք սահմանում են ՊՄ-ում պետական ծառայության ընդունվելու եւ թափուր պետական պաշտոնները զբաղեցնելու համար մրցույթներ անցկացնելու կարգը (տեքստը),
· ՆԻԱ, որոնք սահմանում են ՊՄ-ի եւ նրա պաշտոնատար անձանց որոշումների եւ գործողությունների վիճարկման, ինչպես նաեւ ՆԻԱ-ը չեղյալ համարելու կարգը (տեքստը),
· ՆԻԱ, որոնք կարգավորում են ՊՄ-ի իրավասությունների ոլորտում արտակարգ իրավիճակների կանխարգելման եւ վերացման հարցերը (տեքստը)։ 
6. Ֆիզիկական եւ իրավաբանական անձանց իրավունքների, ազատությունների եւ օրինական շահերի պաշտպանության ուղղությամբ ՊՄ-ի գործունեության կարգը  

· Ֆիզիկական եւ իրավաբանական անձանց հետ ՊՄ-ի իրավասությունների շրջանակներում բացատրական աշխատանքներ տանելու վերաբերյալ նյութերը (խորհրդատվություններ, բացատրություններ, ինֆորմացիոն հաղորդագրություններ եւ այլն), 

· քաղաքացիների ընդունելության գրաֆիկը,
· ֆիզիկական եւ իրավաբանական անձանց դիմումների տեսություն/վերլուծություն,
· ֆիզիկական եւ իրավաբանական անձանցից ընդհանուր հարցերով դիմումների (այդ թվում՝ տեղեկատվություն տրամադրելու հարցումների) ընդունման կարգի նկարագրությունը,
·  ֆիզիկական եւ իրավաբանական անձանցից ստացվող ընդհանուր հարցերով դիմումների (այդ թվում՝ տեղեկատվություն տրամադրելու հարցումների) քննարկման կարգի եւ ժամկետների նկարագրությունը,
· ուղղակիորեն կայքից դիմումն ուղարկելու հնարավորությունը,
· տեղեկություններ՝ ՊՄ-ի կողմից իրականացվող թույլատրական եւ իշխանական գործողությունների մասին, 

· անձանց այն շրջանակի նկարագրությունը, որոնք լիազորված են դիմելու ՊՄ-ին՝ վերջինիս կողմից իրականացվող թույլատրական եւ իշխանական գործողությունները կատարելու համար, 
· թույլատրական եւ իշխանական գործողությունների կատարման ժամկետների նկարագրությունները,
· տեղեկատվություն՝ ՊՄ-ի կողմից իրականացվող թույլատրական եւ իշխանական գործողությունների վճարովի լինելու մասին,
· տեղեկություններ՝ ՊՄ-ի թույլատրական եւ իշխանական գործողությունների կատարումը մերժելու կամ դադարեցնելու չափանիշների մասին,
· ֆիզիկական եւ իրավաբանական անձանց կողմից թույլատրական եւ իշխանական գործողություններ կատարելու համար ՊՄ-ին դիմելու կարգի նկարագրությունը (այդ թվում՝ կոնտակտային տեղեկությունները) ,
· ՀՀ օրենսդրությամբ եւ նորմատիվ իրավական ակտերով սահմանված դիմումների ձեւերը, որոնք ընդունվում են ՊՄ-ի կողմից՝ թույլատրական եւ իշխանական գործողություններ կատարելու համար (դիմումի յուրաքանչյուր ձեւը լրացնելու հրահանգները, դիմումին անհրաժեշտաբար կցվող փաստաթղթերի ցանկերը) ,
· ՊՄ-ի կողմից թույլատրական եւ իշխանական գործողություններ կատարելուն ուղղված  դիմումի համար անհրաժեշտ փաստաթղթերին ներկայացվող պահանջների ցանկը,
·  պետական տուրքի եւ գանձույթների վճարման ռեկվիզիտները, 
· ՊՄ-ի այն պաշտոնյաների անուն-ազգանունները, հեռախոսահամարները, ովքեր պատասխանատու են թույլատրական եւ իշխանական գործողությունները կատարելու համար, 
· Ֆիզիկական եւ իրավաբանական անձանց հետ ՊՄ-ի աշխատանքային գրաֆիկը՝ կապված թույլատրական եւ իշխանական գործողությունները կատարելու հետ,
· ՊՄ-ում հանցագործությունների եւ պատահարների մասին հաղորդումների ընդունման սահմանված կարգը:
7. ՊՄ-ում մրցույթների, աճուրդների եւ գնանշումների անցկացման, ինչպես նաեւ կնքված պետական պայմանագրերի (կոնտրակտների) մասին տեղեկատվություն  
· Աճուրդների մասին տեղեկատվական հաղորդագրությունների ցանկը,
· հղում ՀՀ այն պաշտոնական կայքին, որտեղ տեղադրվում են պատվերների տեղաբաշխման մասին տեղեկությունները,
·  ՊՄ-ում եւ ենթագերատեսչական կազմակերպություններում աճուրդների անցկացման պլանը,

· ֆիզիկական եւ իրավաբանական անձանց հետ ՊՄ-ի կնքած քաղաքացիա-իրավական պայմանագրերի ցանկը /պայմանագրերի էական պայմանները/:
8. ՊՄ-ի կադրային ապահովումը 
· թափուր պաշտոնների ցանկը, 
· թափուր պաշտոնների հավակնորդներին ներկայացվող որակական պահանջները,
· քաղաքացիական ծառայության անցնելու կարգը,
· թափուր պետական պաշտոնները զբաղեցնելու համար մրցույթների անցկացման կարգը,
· թափուր պետական պաշտոնները զբաղեցնելու համար քաղաքացիների դիմումների ներկայացման կարգը,
· թափուր պետական պաշտոնները զբաղեցնելու համար անցկացված մրցույթների արդյունքները,
· թափուր պետական պաշտոնները զբաղեցնելու համար անցկացված մրցույթների արդյունքները բողոքարկելու կարգը:
9. Բյուջեն, Ֆինանսները  
· Տեղեկություններ`  բյուջեն կատարելու մասին, 
· տեղեկություններ` տվյալ տարում ՊՄ-ի գործունեության ապահովման համար հատկացված բյուջետային միջոցների ընդհանուր գումարի մասին։ 
10.  Տեղեկատվության ընկալման հարմարության չափորոշիչներ
· պաշտոնական կայքի քարտեզի առկայությունը,
·  կայքում տեքստային որոնման գործառույթի առկայությունը, 
· կայքում ընդարձակ որոնման գործառույթի առկայությունը,
· կայքում զետեղված ՆԻԱ-ի տվյալների բազայում որոնման գործառույթի առկայությունը,
· կայքից ներբեռնելու համար մատչելի փաստաթղթերի ձեւաչափերի մասին նշումները,
· կայքից ներբեռնելու համար մատչելի փաստաթղթերի չափսերի մասին նշումները,
· «Տպելու համար» տարբերակի առկայությունը,
· պաշտոնական կայքի գրանցումը ինտերնետի հիմնական որոնման համակարգերում  (Yahoo, Google),

· գործունեության թեմաներով նորությունների ժապավենի առկայությունը,
· անմիջականորեն կայքից թուլյատրական եւ իշխանական գործողությունների կատարման համար դիմումի ձեւի լրացման եւ տպագրման հնարավորությունը,
· դիմումների ձեւերի հետ աշխատելու ծրագրերի դիստրիբուտների առկայությունը (անվճար ծրագրային ապահովում),

· կայքում տեղեկությունների թարմացմանը հետեւելու հնարավորությունը, 

· կայքում նորությունների բաժանորդագրության հնարավորությունը,
· գործունեության մասին պատմական ակնարկը,
·  «Հարցուպատասխան» խորագրի առկայությունը, 
· հասարակական կարծիքի հարցում,
· հիմնական բաժինների առկայությունը՝ օտար լեզուներով,
· ըստ նպատակային խմբերի հետաքրքրությունների՝ կայքի բաժինների տարանջատում,
·        գլխավոր էջ անցնելու հնարավորություն,

· պաշտոնական կայքի web-մաստերի եւ կայքը պատրաստողի էլեկտրոնային փոստի հասցեները՝ տեխնիկական դիտողություններն ուղարկելու համար,
· ՊՄ-ի պաշտոնական կայքում ֆիզիկական կամ իրավաբանական անձանց, ապրանքների, աշխատանքների եւ ծառայությունների գովազդի (այդ թվում՝ թաքնված) բացակայությունը:  

